
Annotatsiya: Ushbu maqola kichik biznes va tadbirkorlikning mamlakat iqtisodiyotini rivojlanishidagi ahamiyati hamda 
uning nazariy jihatlari xususida xorijiy olimlarning qarashlari yoritilgan.

Kalit so‘zlar: kichik biznes, tadbirkorlik, YaHM, aholi daromadlari, oilaviy tadbirkorlik, resurslar, ishlab chiqarish.
Abstract: This article covers the importance of small business and entrepreneurship in the development of the country’s 
economy and the views of foreign scientists regarding its theoretical aspects.

Key words: small business, entrepreneurship, GDP, population income, family business, resources, production.
Аннотация:	В	данной	статье	изложены	взгляды	зарубежных	ученых	на	значение	малого	бизнеса	и	предпринима-
тельства	в	развитии	экономики	страны	и	его	теоретические	аспекты.

Ключевые	слова:	малый	бизнес,	предпринимательство,	ВВП,	доходы	населения,	семейный	бизнес,	ресурсы,	про-
изводство.

Bugungi kunda iqtisodiyotda innovatsiyalarni jadallashtirish, xalqaro bozorda raqobatdosh mahsulotlarni 
yaratish hamda tadbirkorlik faoliyatini kengaytirish mamlakat va uning mintaqalarini ijtimoiy-iqtisodiy rivojla-
nishining ustuvor yo‘nalishlari hisoblanadi. Bunda, rivojlanishning asosiy mezonlari bo‘lib, YaHM, mahsulot 
eksport hajmi, ish bilan bandlik darajasi, aholi jon boshiga to‘g‘ri kelgan daromadlar xizmat qiladi. Bu o‘rinda, 
kichik biznes va xususiy tadbirkorlikning mazkur ko‘rsatkichlardagi yuqori ulushga egaligi sohaning muhimligini 
ifodalaydi.

Kichik biznes va xususiy tadbirkorlikni rivojlantirish bilan bog‘liq chora-tadbirlar natijasida aholi daromadlari 
ortib, ish bilan bandlik darajasi o‘smoqda. Shuningdek, ishlab chiqarish ko‘lami va tovar hamda xizmatlarning 
turi kengaymoqda. Milliy bozorlarda mahalliy ishlab chiqaruvchilarning tovar va xizmatlari ulushi kengaymoqda.

Kichik biznes va xususiy tadbirkorlik iqtisodiyot rivojlanishining asosiy omili bo‘lib, mamlakatdagi ijtimoiy va 
iqtisodiy masalalarni samarali yechish imkonini beradi. Mazkur sohani kengaytirish aholi daromadlari o‘sishi-
gina emas, balki mamlakat va mintaqalarning iqtisodiy hamda ijtimoiy salohiyati o‘sishini ham ta’minlab beradi. 
Qator xorijiy mamlakatlar tajribasini ko‘rsatishicha kichik biznesning rivojlanishiga oid mezonlar iqtisodiyotda 
asosiy ulushlarga ega.

Jumladan, Yevropa mamlakatlarida kichik va o‘rta biznesning YaIMdagi ulushi 60 foizdan, ish bilan band-
lardagi ulushi 65–70 foizdan hamda qo‘shilgan qiymatdagi ulushi 50 foizdan yuqori. Shuningdek, Xitoyda 
4,3 mln. dona kichik va o‘rta biznes korxonalari hamda 27,9 mln. dona yakka tartibdagi tadbirkorlik mavjud 
bo‘lib, shahar aholisining 75 foizi bandligini ta’minlaydi [1].

Jahon amaliyotining ko‘rsatishicha, mamlakatni barqaror rivojlantirishda kichik va o‘rta biznesning ahami-
yati yuqoridir. Chunki, mazkur soha iqtisodiy, ijtimoiy, siyosiy masalalarni hal qilishda muhim ahamiyat kasb 
etadi. Ayniqsa, mazkur soha iqtisodiyotda cheklangan resurslardan foydalanib, cheklanmagan ehtiyojlarni 
qondirishdek, iqtisodiyotning fundamental masalasini hal qiladi.

Shu o‘rinda, kam xarajat va moliyaviy mablag‘lar hisobiga yangi ish o‘rinlarini yaratilishi kichik biznesning 
ijobiy xususiyatlaridan biri hisoblanadi. Iste’mol mollari ishlab chiqarish sohasida ham kichik biznes ko‘lamining 
yuqoriligi, tez realizatsiya bo‘luvchi tovar va xizmatlar ishlab chiqarishga moslashuvchanligi bozor sharoitiga 
mos xususiyat kasb etadi.

Shuningdek, mamlakatda yaratilgan qulay shart-sharoit natijasida esa tadbirkorlik yanada rivojlanib, ken-
gayib bormoqda. Uning iqtisodiyotdagi ko‘lami o‘sib, soha va tarmoqlardagi ulushi ortmoqda. Kichik biznes va 
tadbirkorlikni yanada kengaytirish uchun davlat tomonidan qo‘llab-quvvatlanmoqda.

Demak, milliy iqtisodiyotda kichik biznes va xususiy tadbirkorlik ko‘lamini kengaytirish mamlakatni ijti-
moiy-iqtisodiy salohiyatini ortishiga hamda barqaror rivojlanishiga olib keladi. Iqtisodiyotni rivojlantirishning 
asosiy shartlaridan biri – ishlab chiqarilgan tovar va xizmatlarning real qiymatini oshirish hisoblanadi. Kichik 
biznes kam investitsiya talab qilishini hisobga olsak, ushbu soha innovatsiyani kengaytirish hamda tarkibiy 
o‘zgarishlar sifatini oshirishda ham alohida o‘rin tutadi.

Bu	esa,	yuqoridagilarga	muvofiq	kichik	biznes	va	xususiy	tadbirkorlik	tushunchasining	ilmiy-nazariy	jihat-
lariga hamda tashkiliy-huquqiy mexanizmlariga to‘xtalib o‘tishni talab etadi. Jumladan, tadbirkorlik faoliyatining 
eng kichik va boshlang‘ich subyekti oilaviy tadbirkorlik hisoblanadi. Shu bois, dastavval mazkur tushunchaning 
ilmiy-nazariy hamda huquqiy jihatlariga to‘xtalib o‘tamiz. 

Jumladan, qonun hujjatlarida “oilaviy tadbirkorlik” oila a’zolari tomonidan tavakkal qilib va o‘z mulkiy javob-
garligi ostida daromad (foyda) olish maqsadida amalga oshiriladigan tashabbuskorlik faoliyatidir, deb belgil-
angan [2]. Shuningdek, mazkur hujjatda quyidagi jihatlarga ham alohida e’tibor qaratilgan: oilaviy tadbirkorlik o‘z 
ishtirokchilarining ixtiyoriyligiga asoslanadi; oilaviy tadbirkorlik yuridik shaxs tashkil etgan yoki tashkil etmagan 
holda amalga oshirilishi mumkin; yuridik shaxs tashkil etgan holda amalga oshiriladigan oilaviy tadbirkorlikning 
tashkiliy-huquqiy shakli oilaviy korxonadir; yuridik shaxs tashkil etmagan holdagi oilaviy tadbirkorlik qonun-
chilikda belgilangan tartibda amalga oshiriladi. 

Yuqoridagi	huquqiy	jihatlari	hamda	tashkiliy-iqtisodiy	tavsiflari	qatori	tadbirkorlik	sohasidagi	ilmiy	izlanish-
larga ham alohida e’tibor qaratamiz.

R.	Kantilon,	Y.	Tyunen,	J.	B.	Sey	kabi	mumtoz	iqtisodchilar	fikricha,	tadbirkorlik	o‘ziga	tavakkalchilikni	olu-
vchi shaxs hisoblanadi. A. Smit tadqiqotlarida tadbirkorlik kapital egasining tijoriy g‘oyasi asosidagi foyda olishi 
nazarda tutilgan. Shuningdek, muallif tadbirkor o‘z manfaati yo‘lidagi faoliyati natijasida o‘zgalarning moddiy 
ehtiyojlarini qondirishiga to‘xtalib o‘tgan. P. Druker bergan ta’rifga ko‘ra, tadbirkor bu kapital egasi sifatida yuqori 
daromad izlab imkoniyatini ishga soluvchi shaxs, deya ta’kidlanadi [3]. Shuni alohida ta’kidlashimiz lozimki, 
mumtoz iqtisodchilar asosiy e’tiborni mehnatga qaratishgan bo‘lib, tadbirkorlik faoliyatida ustuvor omil sifatida 
ishchi kuchini ko‘rishgan.

Y.	Shumpeter	fikricha,	tadbirkor	bu	tavakkalchilikni	o‘z	bo‘yniga	oluvchi	shaxs	bo‘lib,	 ixtiro	va	yangiliklar	
asosida iqtisodiy rivojlanishni ta’minlaydi. Shuningdek, tadbirkorlik faoliyatiga texnika-texnologiya omili asosida 
berilgan	ta’riflar	ichida	Y.	Shumpeterning	izlanishlari	alohida	o‘rin	tutadi.	Muallif	fikricha,	tadbirkor	bu	yangiliklar	
tashabbuskori,	innovator	hisoblanadi,	deya	ta’rif	berilgan.	Y.	Shumpeter	fikricha,	mulk	yoki	kapitalning	mavjud-
ligi tadbirkorlik uchun asosiysi emas, balki uning ustuvor jihati ixtirochilik hamda tashabbuskorlikdir [4].

Fikrimizcha, olimning tadqiqotlaridan so‘ng iqtisodiyotdagi ishlab chiqarish omillari qatorida yangi tad-
birkorlik qobiliyati va texnika-texnologiyalar omilini ajralib chiqishiga sabab bo‘lgan. Haqiqatdan, mulk egasi 
bo‘lmasa ham, uni tasarruf etuvchi shaxs tadbirkor bo‘lishi mumkin. Bu esa, undan tashabbuskorlik hamda 
innovatorlik qobiliyatini talab etadi. Jahon iqtisodiyoti rivojlanish tendensiyalari hamda yuqori kapital egasi 
bo‘lgan shaxslarning asosiy faoliyati tadbirkorlik qobiliyati bilan belgilanadi.

Yuqoridagi tadqiqotlari qatorida, kapital omiliga, investitsiyalarga hamda davlatning qo‘llab-quvvatlash 
faoliyatiga e’tibor qaratilgan tadqiqotlar ham mavjud. Bunday tadqiqotlar ichida, J. M. Keynsning izlanishlari 
alohida	ahamiyatga	ega.	Jumladan,	uning	fikricha,	faollik	va	riskning	mavjudligi	tadbirkorning	o‘ziga	xos	xus-
usiyati. Shunday bo‘lsada, tadbirkorlik faoliyati doim barqaror rivojlanmaydi, shu bois, ularni davlat tomonidan 
qo‘llab-quvvatlash talab etiladi [5].

Tadbirkorlik va kichik biznes bo‘yicha amalga oshirilgan tadqiqotlarda zamonaviy izlanishlar ham alohida 
ahamiyat kasb etadi. Jumladan, kichik biznes tushunchasiga zamonaviy adabiyotlarda ishchi-xodimlar hamda 
aylanma	mablag‘lari	hajmiga	bog‘liq	ta’riflar	ko‘plab	uchraydi.	Xususan,	I.	Y.	Zagoruyko	fikricha,	kichik	biznes	
bu cheklangan ishchilar faoliyat yuritadigan hamda hududiy jihatdan sezilarsiz ko‘lamga ega shaxs. 

Shuningdek,	A.	 T.	 Shilkina	 va	 V.	 V.	 Karpushkinlar	 ta’rifida	 ham	 yuqoridagi	 kabi	 xususiyatlarga	 e’tibor	
qaratilgan. Ya’ni kichik biznes – unchalik katta bo‘lmagan korxona bo‘lib, tadbirkorlik faoliyatini amalga oshi-
ruvchi	 shaxs.	Bu	 bilan	mualliflar	 birgina	 belgisi	 ko‘lami	 bo‘yicha	 ta’riflamoqda.	V.	G.	Basarevaning	 fikricha,	
tadbirkor – bozor iqtisodiyotining ajralmas subyekti bo‘lib, iqtisodiy tizim vazifalarining bajaruvchi shaxs his-
oblanadi.

Shuningdek,	institutsional	jihatlarga	muvofiq	berilgan	ta’riflar	ham	mavjud	bo‘lib,	ularda	qonunchilik	bo‘yicha	
o‘rnatilgan	talablardan	kelib	chiqib	ta’rif	berilgan.	A.	S.	Kopisovaning	ta’rifiga	ko‘ra,	kichik	biznes	belgilangan	
qonunchilikka	muvofiq	 ishchi-xodimlarga	ega	 xo‘jalik	 yurituvchi	 shaxs.	Bu	ham	yuqoridagi	 tashkiliy-huquqiy	
jihatlar asosidagi ta’rif hisoblanadi [6].

Bir	guruh	tadqiqotchilar	fikricha,	kichik	biznes	bu	iste’mol	kooperativlari	va	tijorat	tashkilotlari,	tadbirkorlik	
bilan shug‘ullanuvchi jismoniy shaxslar hamda fermer xo‘jaligi subyektlaridir. Uning o‘ziga xos jihatlaridan biri – 
turli	davlatlarda	qonunchilik	asosida	ish	bilan	bandlar	soni	orqali	tavsiflanadi.

Shu	bilan	birga,	qator	mualliflar	kichik	biznes	va	xususiy	tadbirkorlikka	ta’rif	berishda	ishchi	kuchini	asosiy	
mezon sifatida ko‘rsatib o‘tishgan. 

Jumladan, I. I. Krotov bergan ta’rif bo‘yicha kichik biznes – qonunchilikda ko‘rsatilgan mezonlarga mos, 
faol	tadbirkorlik	bilan	shug‘ullanuvchi	xo‘jalik	subyekti.	Shuningdek,	V.	A.	Abchuk	va	L.	V.	Babayevalar	fikricha,	
kichik biznes bu tashkiliy-huquqiy va mulkchilik turidan qat’iy nazar tarmoq xususiyatidan kelib chiqib ishchi 
kuchi band bo‘lgan subyektlardir [6].

Shuningdek,	kichik	biznesni	nisbatan	keng	tarzdagi	ta’riflari	ham	mavjud	bo‘lib,	ushbu	yo‘nalishda	nafaqat	
ko‘lami, balki uning faoliyat turlariga ham e’tibor qaratilgan. A. N. Alisov tomonidan berilgan ta’rifda kichik 
biznes – resurslardan nisbatan samarali foydalanib, innovatsiyalarga asoslangan holda tovar va xizmatlarga 
bo‘lgan	talabni	qondirish	asosida	foyda	oluvchi	tadbirkorlik	subyektidir.	S.	V.	Mocherniy	fikricha,	kichik	biznes	
va xususiy tadbirkorlik – unchalik katta bo‘lmagan faoliyat hajmi va ishlab chiqarishga ega, cheklangan ishchilar 
ishlovchi, foyda olish maqsadida tavakkalchilikni o‘z bo‘yniga olgan ishlab chiqarish, xizmat ko‘rsatish va ilmiy 
faoliyat bilan band subyektdir [7].

Mamlakatimiz	olimlari,	K.	Karimova	va	K.	Sharifxodjayevalar	fikricha,	kichik	biznes	va	xususiy	tadbirkorlik	
bozor iqtisodiyotining ajralmas qismi bo‘lib, iqtisodiy faoliyatning fundamental asosi, davlat rivojlanishida eng 
muhim katalizatorlardan biridir. 

Shuningdek,	biznes	tushunchasiga	ham	alohida	to‘xtalib	o‘tilgan	ta’riflarga	e’tibor	qaratamiz.	Jumladan,	
“Biznes” tushunchasi ingliz tilidan (business) kelib chiqqan bo‘lib, tarjimada ish, faoliyat, ish bilan bandlik ma’no-
larini	anglatadi.	Shunday	bo‘lsa-da,	 iqtisodiy	adabiyotlarda	tushunchaga	doim	ham	bir	xil	 ta’riflar	berilmaydi.	
Gohida bines va tadbirkorlik tushunchalari bir xil ma’noda qo‘llaniladi. 

Kichik	biznes	va	 tadbirkorlik	bo‘yicha	berilgan	 ta’riflarni	umumlashtirish	asosida	mualliflik	 ta’rifini	keltirib	
o‘tamiz. Kichik biznes subyekti bu qonunchilik asosida belgilangan ishchi-xodimlarning cheklangan soniga ega, 
bozordagi ko‘lami yuqori bo‘lmagan tavakkalchilikni zimmasiga olib foyda olish maqsadida faoliyat yurituvchi 
shaxs. Tadbirkorlik esa, mulkchilik turi va hajmidan qat’iy nazar qonunchilik bilan taqiqlanmagan holda faoliyat 
olib boruvchi hamda foyda ko‘ruvchi shaxs hisoblanadi. Biznes esa, egasiga foyda keltirish maqsadida tashkil 
qilingan va jamiyat moddiy hamda ma’naviy manfaatlariga xizmat qiladigan faoliyat turi va predmeti hisobla-
nadi. Bunda, qonunchilik doirasida ruxsat berilgan ish, faoliyat turlarini e’tiborga olishimiz lozim. 

